
Ambasador Mal Berisha mori pjesë në “Takimin e 

Madh të Anamoravës 2024”, një ditë pasi Presidentja 

e Republikës së Kosovës, Dr. Vjosa Osmani-Sadriu, në 

mënyrë solemne dhe me protokoll zyrtar, i dorëzoi 

Pasaportën si “Qytetar i Kosovës”, në Presidencën e 

Kosovës. 

Ambasador Mal Berisha, në vitin 2000, filloi punën në 

Misionin e Kombeve të Bashkuara në Kosovë 

(UNMIK), ku kontribuoi për rreth një dekadë. 

Më pas, për disa vite, shërbeu në Ministrinë e Punëve 

të Jashtme të Shqipërisë, në detyrën e lartë të 

Drejtorit të Përgjithshëm për Çështjet e Rajonit dhe 

Iniciativave, ku përfshihej edhe Republika e Kosovës. 

Gjithashtu, për disa vite, ishte Drejtor Ekzekutiv i 

kompanisë SIGAL UNIQA Group Kosova, në Prishtinë. 

Më herët, në vitet 1998–2000, ai ishte në Amerikë, ku 

iu bashkua Ligës Qytetare Shqiptaro-Amerikane të 

ish-kongresmenit amerikano-arbëresh Joe DioGuardi 

dhe Federatës Panshqiptare “Vatra”, duke kontribuar 

si rrallëkush për lirinë, pavarësinë dhe shtetësinë e 

Republikës së Kosovës. Ai dha kontribut përmes 

analizave historike e diplomatike dhe apelesh si 

historian dhe ekspert në rrjetet televizive amerikane, 

ndër të tjera. 

Ambasador Mal Berisha ishte i ftuar nderi elitar edhe 

në “Takimin e Madh të Prishtinës, 2022”. Në “Takimin 

e Madh të Prishtinës, 2024” ai përcolli përshëndetjen 

e tij nga Amerika. Së fundmi, ishte bashkë me zonjën 

e tij, Donika nga Skrapari, në “Takimin e Madh të 

Anamoravës, 2024”. 

Ai ka botuar disa libra e përkthime, ka realizuar 

dokumentarë, dhjetëra artikuj dhe analiza 

diplomatike në studio televizive në Amerikë, Shqipëri 

e Kosovë. Edhe vetë ambasador Mal Berisha është 

nga Malësia e Gjakovës, pjesë etno-historike dhe 

administrative e Dardanisë, Kosovës së sotme. 

Ambasador Mal Berisha, ish-ambasador i Shqipërisë 

në Mbretërinë e Bashkuar të Britanisë së Madhe e 

Irlandës së Veriut dhe në Republikën e Irlandës, që 

nga lindja është shqiptar i Kosovës, është Kosovë. 

Në “Takimin e Madh të Anamoravës, 2024”, 

ambasador Mal Berisha ishte vërtet vetëm “njëditësh” 

si qytetar i Kosovës, por me veprimtarinë e tij për 

Kosovën duket sikur është 100-vjeçar, shekullor… në 

rrugëtimin e tij nga Tropoja në Krujë, në Stamboll, 

Tiranë, Amerikë, Prishtinë, Londër, sërish në Tiranë e 

Prishtinë… dhe, pse jo, deri në Anamoravë, në Gjilan, 

në kufi me Luginën e Preshevës dhe Kumanovë-

Likovë. 

Ambasador Mal Berisha është plot shqiptarí, është 

krejt Kosovë! 

(Rali LURA) 

 


